
কবিতাবলী।
৪১




পতঙ্গপালের মত কর্ম্মক্ষেত্রে অবিরত,

স্বকার্য্য সাধনে রত, কে বা ভাবে কাহারে।

আহা পুনঃ কত জন করিয়াছে পলায়ন,

মর্ত্ত্যভূমি পরিহরি শমনের প্রহারে।

গগন-নক্ষত্রবৎ, তাহারাই অকস্মাৎ,

প্রকাশে ক্বচিৎ কভু মৃদুরশ্মি মাখারে।

আগে ছিল কত সাধ, হেরিতে পূর্ণিমা চাঁদ,

হেরিতে নক্ষত্র-শোভা নীলনভঃ মাঝারে।

দিনদিন কত বার, জাগ্রতে নিদ্রিতাকার,

স্বপ্নে স্বপ্নে ভ্রমিতাম নদহ্রদকান্তারে।

বসন্ত বরষাকালে, পিকরব, মেঘজালে,

হেরিতে দামিনীলতা, কি আনন্দ আহা রে।

সে সাধ তরঙ্গকুল, এবে কোথা লুকাইল,

কে ঘুচালে জীবনের হেন রম্য ধাঁধাঁ রে।

বিশুদ্ধ পবিত্র মন, স্বর্গবাসী সিংহাসন,

পঙ্কিল করিল কে রে দগ্ধচিতা অঙ্গারে।

